Antur yr Actau


Glywaist ti am y Great Escape?
Actau pennod 16, adnod 24 – 40
Golygfa 1: yn y carchar

Mae Luc yn dweud Tua hanner nos roedd Paul a Silas wrthi'n gweddïo ac yn canu emynau o fawl, ac roedd y carcharorion eraill i gyd yn gwrando. 
Dw i’n synnu dim!  
Pa ddewis oedd gan y carcharorion eraill ond gwrando!  Ac mae’n siŵr eu bod nhw’n meddwl pwy oedd y ddau yma oedd yn gallu canu a moli Duw yn y fath le ofnadwy.  Oedd gan Paul lais tenor neu bas tybed?

Yna’n sydyn, mae’r carchar yn ysgwyd, y drysau yn agor a’r cadwyni yn disgyn i ffwrdd oddi ar bawb.  Does neb yn dianc oddi yno –pawb wedi cael y ffasiwn sioc nes bod nhw’n methu symud!  Ond mae swyddog y carchar yn barod i ladd ei hun achos bod o’n meddwl fod y “Great Escape” wedi digwydd.  Byddai’r awdurdodau yn ei gosbi trwy ei ladd am adael i’r carcharorion ddianc – a gwell lladd ei hun na dioddef yn greulon o dan law’r Rhufeiniaid.  Ond mae Paul yn achub ei fywyd wrth ddangos bod pawb yno, a neb wedi dianc. Mae hyn i gyd yn digwydd mewn tywyllwch ac ar ôl i’r goleuadau gyrraedd, mae’r swyddog yn cael ei achub am yr ail dro –  wrth i Paul a Silas rannu’r newyddion da am Iesu gydag o, ac yna gyda’i deulu.  Mae yna fedyddio, gwledd ganol nos a ........hapusrwydd. 

Cofia hynny – mae bod yn Gristion yn golygu hapusrwydd!
Golygfa 2: y bore wedyn

Mae’r ynadon wedi penderfynu gadael Paul a Silas yn rhydd, ond mae Paul yn gollwng bombshell – mae’r ddau ohonyn nhw yn ddinasyddion Rhufeinig ac maen nhw wedi cael eu cam‑drin.  Rhaid cael ymddiheuriad. Doedd dim hawl trin dinasyddion Rhufeinig fel hyn   

Pam fod hyn mor bwysig?  Er mwyn yr eglwys newydd ifanc fyddai’n ffurfio yn Philipi.  Doedd Paul ddim isio i bobl gael pwyntio bys ac edliw i Gristnogion Philipi bod eu harweinyddion yn ddim mwy na throseddwyr cyffredin!  Roedden nhw’n bobl o safle mewn cymdeithas ac yn ddieuog o’r cyhuddiadau. Cawson nhw ymddiheuriad gan yr ynadon, ac aeth yr ynadon  i’r carchar atyn nhw i ymddiheuro, ac nid fel arall. Maen siwr fod pawb yn Philipi wedi cael clywed am hyn (ac ambell un yn falch o weld yr ynadon yn cael embaras!) 

Credu yn yr Arglwydd Iesu, dyna sut mae cael dy achub – ti a phawb arall yn dy dŷ meddai Paul wrth swyddog y carchar.

Credu yn yr Arglwydd Iesu, dyna sut mae cael dy achub – dyna neges Duw i ni heddiw hefyd.

